
Abstract. This article explores the process of implementing the principles of the “green” economy in enterprises 
and their significance in enterprise management. It analyzes the core principles of the green economy, the 
challenges faced in their practical application, and the opportunities they present. Special attention is given to the 
economic, social, and environmental impacts of adopting these principles. Additionally, the article examines both 
national and international experiences that support the development of a green economy. The main objective is to 
identify the key directions necessary for adopting and effectively utilizing green economy principles. 

Annotatsiya. Ushbu maqolada korxonalarda «yashil» iqtisodiyot tamoyillarini qoʻllash jarayoni va uning korxona 
boshqaruvidagi oʻrni oʻrganiladi. Maqolada «yashil» iqtisodiyotning asosiy tamoyillari, ularni amaliyotga tatbiq 
etishda duch kelinayotgan muammolar va imkoniyatlar tahlil qilinadi. Bundan tashqari, ushbu tamoyillarni 
qoʻllashning iqtisodiy, ijtimoiy va ekologik taʼsiriga alohida eʼtibor qaratilgan. Maqolada shuningdek, «yashil» 
iqtisodiyotning rivojlanishiga yordam beruvchi milliy va xalqaro tajribalar ham oʻrganilgan. Maqsad, «yashil» 
iqtisodiyot tamoyillarini oʻzlashtirish va ulardan samarali foydalanish uchun zarur boʻlgan yoʻnalishlarni 
aniqlashdir.  

Kalit soʻzlar: «yashil» iqtisodiyot, ekologik xavfsizlik, ijtimoiy himoya, ekologik barqarorlik, energiya 

Kirish. Jahon iqtisodiyotida ekologik toza ishlab chiqarish va barqaror rivojlanish 

tamoyillari koʻlamli qoʻllanila boshladi. «Yashil» iqtisodiyot tamoyillarini qoʻllash jarayoni 

nafaqat ekologik barqarorlikni taʼminlash, balki iqtisodiy oʻsishni ragʻbatlantirishga ham 

xizmat qiladi. Oʻzbekiston Respublikasi «yashil» iqtisodiyot tamoyillarini tatbiq etishga katta 

eʼtibor qaratmoqda. «2022-yil 2-dekabr kuni Oʻzbekiston Respublikasi Prezidentining  

PQ-436-son «2030-yilgacha Oʻzbekiston Respublikasining «yashil» iqtisodiyotga oʻtishiga 

qaratilgan islohotlar samaradorligini oshirish boʻyicha chora-tadbirlar toʻgʻrisida»gi qarori 

qabul qilindi. Qarorda 2022 — 2026-yillarga moʻljallangan Yangi Oʻzbekistonning taraqqiyot 

strategiyasida belgilangan vazifalarni amalga oshirish, Oʻzbekiston Respublikasining «yashil» 

iqtisodiyotga oʻtish strategiyasi doirasida «yashil» va inklyuziv iqtisodiy oʻsishni taʼminlash 

borasida amalga oshirilayotgan chora-tadbirlar samaradorligini oshirish, qayta tiklanuvchi 

energiya manbalaridan foydalanish hamda iqtisodiyotning barcha tarmoqlarida resurslarni 

tejashni yanada kengaytirish maqsad qilingan». [8, 1-b] 

«Oʻzbekiston Respublikasi Prezidentining «Oʻzbekiston Respublikasida «yashil» 

iqtisodiyotga oʻtishda milliy shaffoflik tizimini joriy etish chora-tadbirlari toʻgʻrisida» 2024-yil 

5-iyundagi PQ-213-son qarori ijrosini taʼminlash maqsadida 2024-yil 30-noyabrda Oʻzbekiston 

Respublikasi Vazirlar Mahkamasining «Oʻzbekiston Respublikasida «yashil» iqtisodiyotga 

oʻtishda milliy shaffoflik tizimini joriy etish konsepsiyasini tasdiqlash toʻgʻrisida» 800-son 

qarori qabul qilindi.  

Oʻzbekiston Respublikasida «yashil» iqtisodiyotga oʻtishda milliy shaffoflik tizimini joriy 

etish konsepsiyasi, jumladan quyidagilarni nazarda tutadi: 

«yashil» iqtisodiyotga oʻtishda milliy shaffoflik tizimini joriy etish asoslari; 

milliy shaffoflik tizimining maqsadlari va tamoyillari; 

milliy shaffoflik tizimini joriy etishda institutsional va tashkiliy chora-tadbirlar; 

milliy shaffoflik tizimida ochiq maʼlumotlar almashinuvi va resurslar taʼminoti». [9, 1-b] 

«Oʻzbekiston – 2030» strategiyasining II boʻlimi «Barqaror iqtisodiy oʻsish orqali aholi 

farovonligini taʼminlash» deb nomlanib, unda 6 ta maqsad «yashil» iqtisodiyot tamoyillarini 

keng joriy etishga qaratilgan. Jumladan,  

«yashil iqtisodiyot»ga oʻtish, uning asosi boʻlgan qayta tiklanuvchi energiyadan 

foydalanish koʻrsatkichlarini keskin oshirish; 

«yashil energiya» texnologiyalarini keng joriy qilish; 

ekologik vaziyatni tubdan yaxshilash, inson hayotiga taʼsir oʻtkazuvchi ekologik 

muammolarni bartaraf etish; 

«yashil makon» umummilliy loyihasini kengaytirish; 

Orolboʻyi mintaqasida ekologik vaziyatni barqarorlashtirish; 

iqlim oʻzgarishi salbiy taʼsirining oldini olish». [10, 13,16,24-26-b] 

Adabiyotlar tahlili. «Yashil» iqtisodiyot tamoyillari sohasida xalqaro va mahalliy 

olimlarning bir qancha tadqiqotlari mavjud. Bu olimlarning izlanishlari «yashil» iqtisodiyotning 

nazariy asoslarini yaratishda va uning amaliyotga tatbiq etilishini oʻrganishda muhim 

ahamiyatga ega. Xalqaro miqyosda eng koʻp maʼlumotlarga ega boʻlgan manbalardan biri 

sifatida, «Yashil iqtisodiyot: Xalqaro nazariya va amaliyot» (UNEP, 2025) hisobotini keltirish 

mumkin. Bu hisobotda «yashil» iqtisodiyotning asosiy tamoyillari, resurslardan samarali 

foydalanish va ekologik xavfsizlik masalalari yoritilgan. Shuningdek, oʻrta va kichik biznesda 

«yashil» iqtisodiyotning tatbiq etilishi boʻyicha xalqaro tajribalar koʻrsatilgan». [11, 14-b] 

Xalqaro tadqiqotlarda, masalan, «Stern tomonidan yozilgan «Stern hisoboti»da 

iqtisodiyot va ekologiya oʻrtasidagi bogʻliqlik muhim ahamiyat kasb etadi. Sternning fikricha, 

«yashil» iqtisodiyot oʻsishning yangi shaklini taklif etadi, u ekologik barqarorlikni taʼminlash 

bilan birga iqtisodiy samaradorlikni ham oshiradi. Agar mamlakatlar «yashil» iqtisodiyotga 

asoslangan rivojlanishga intilsalar, bu ularning uzoq muddatli barqarorligini taʼminlaydi». [7, 

44-b] 

Mahalliy tadqiqotlarda ham «yashil» iqtisodiyot tamoyillarining oʻziga xos xususiyatlari 

tahlil qilinmoqda. Oʻzbekistonlik olimlar, Oʻzbekiston sharoitida ekologik xavfsizlik va tabiiy 

resurslarni boshqarishning ahamiyatini taʼkidlaydilar. Shu bilan birga, oʻzbek olimlari 

tomonidan amalga oshirilgan izlanishlar, Oʻzbekistonda «yashil» iqtisodiyot tamoyillarini joriy 

qilishdagi asosiy muammolarni aniqlashga qaratilgan. Olimlar tomonidan olib borilgan 

tadqiqotlar, mamlakatda ekologik xavfsizlikni taʼminlash va barqaror rivojlanish maqsadlariga 

erishish uchun «yashil» iqtisodiyotning tatbiq etilishi zarurligini koʻrsatadi. 

Bundan tashqari, Oʻzbekistonning oʻziga xos iqtisodiy va ijtimoiy xususiyatlari «yashil» 

iqtisodiyotga oʻtish jarayonida muayyan qiyinchiliklarni keltirib chiqarishi mumkin. Masalan, 

izlanishlar, mamlakatda resurslardan samarali foydalanish va chiqindilarni kamaytirish 

boʻyicha yillar davomida amalga oshirilgan tadbirlar oʻz mevasini bera boshlaganini, ammo 

tizimli oʻzgarishlarga erishish uchun hali koʻproq ishlar qilinishi kerakligini koʻrsatadi. 

M.Porter va  S.Van Der Lindelarning fikricha: «Yashil» strategiyalar korxonalarga 

resurslarni tejash va yangi bozorlarni egallash imkoniyatini beradi». [6, 130-b] 

L.Chjan, M.Syuy, X.Chen, I.Li va S.Chenlarning fikricha: «Oʻrmonlar, texnologik yutuqlar, 

energiya samaradorligi, sanoatning oʻsishi, iqtisodiy ochiqlik va bular kabi boshqa elementlar 

iqlim oʻzgarishiga taʼsir qilishi mumkin. Xalqaro savdo, texnologik rivojlanish va 

sanoatlashtirish energiya bilan bogʻliq issiqxona gazlari emissiyasining asosiy omillari 

hisoblanadi». [14, 8-b] 

YE.Rogatnix, M.Serdunlar taʼkidlashicha: «Yashil iqtisodiyotga oʻtish allaqachon aniq 

belgilangan rivojlanish tendensiyasiga aylangan. Jahon iqtisodiyotida mamlakatlarning 

raqobatbardoshligi koʻp jihatdan ularning yashil oʻsish yoʻlidagi harakatlarini qay darajada 

tashkil eta olishi bilan belgilanadi. Yashil oʻsishga oʻtish nafaqat yangi ekologik toza 

texnologiyalarni yaratishni, balki milliy va xalqaro darajada ekologik qonunchilikni ishlab 

chiqishni ham talab qiladi, uning qoidalari inklyuziv boʻlib, dunyoning barcha mamlakatlari va 

mintaqalari iqtisodiyotining rivojlanish ehtiyojlarini hisobga oladi». [2; 30-b.] 

S.Kozlovga koʻra: «Yashil» iqtisodiyotni rivojlantirish vositasi boʻlgan «yashil» 

investitsiyalar, bir paytning oʻzida, jarayonni sekinlashtiruvchi omil ham boʻlishi mumkin. 

Chunki, bunday investitsiyalarni jalb qilish uchun yaratilgan va “yashil” iqtisodiyot talablariga 

javob beradigan loyihalar sarmoyani qaytarishning shubhali shartlari tufayli investorlar uchun 

jozibador koʻrinmaydi». [12, 62-63-b] 

A.Isadjanovning fikricha: «Katta eʼtibor “ekologik innovatsiya”larga qaratilishi lozim, 

yaʼni ishlab chiqarish, mahsulot yaratishda ilgʻor texnologiyalardan foydalanish, ishlab 

chiqarish jarayonlari, shartlari va boshqaruvida hamda biznes yuritish usullarida atrof-

muhitga salbiy taʼsirni kamaytirish yoki resurslardan optimal foydalanishdir». [1; 17-b.]  

M.Abdurashidovaning fikricha: «yashil» texnologiyalarni ommaviy joriy etish uchun 

umumiy institutsional muhit qulay emas. Sohaga yoʻnaltirilayotgan mablagʻlarni koʻpaytirish 

uchun resurslar ajratish va qayta tiklanadigan energiya manbalarini boshqarishni 

takomillashtirishga eʼtibor qaratish zarur. Koʻproq investorlar va loyihalarni oʻz ichiga olishi va 

yangi toza qayta tiklanadigan energiya loyihalari uchun yanada qulay shart-sharoitlarni 

taʼminlash uchun subsidiyalar, narxlar va boshqa ragʻbatlantirish vositalari qayta koʻrib 

chiqilishi kerak boʻlishi mumkin». [5, 78-b] 

E.Muminova taʼkidlaydiki, «har bir mamlakat oʻz iqtisodiy, tabiiy va mehnat 

resurslaridan foydalanish imkoniyatlaridan kelib chiqib oʻz “yashil” iqtisodiyotini yaratadi, 

chunki hozirgacha universal “yashil” iqtisodiyot modeli mavjud emas. Oʻzbekiston 

iqtisodiyotini modernizatsiya qilish, innovatsion tarmoqlarni rivojlantirish sharoitida “yashil” 

iqtisodiyotning oʻrnini yuqori baholash mumkin. Respublikamizning quyosh energiyasi 

boʻyicha yalpi salohiyati 50 973 million tonna neft ekvivalentiga, shamol energiyasining yalpi 

salohiyati esa 2,2 mln. tonna neft ekvivalentga teng deb baholangan». [3; 22-b.] 

F.Umarov oʻz tadqiqotlarida bildirishicha: «Yashil iqtisodiyot tomonidan taklif qilingan 

maqsadlarga erishish uchun taklif etilayotgan muqobil omillar zarur iqtisodiy resurslarni 

taqsimlash, atrof-muhitni muhofaza qilish qoidalarini yanada qatʼiylashtirish, subsidiyalar 

yaratish, atrof-muhit bilan doʻstona faoliyat yuritish orqali rivojlangan va rivojlanayotgan 

mamlakatlar tomonidan qabul qilinishi va hududni rejalashtirish jarayonlarini 

optimallashtirishi kerak». [4; 88-b.] 

SH.Egamnazarovning fikriga koʻra: «rivοjlanayotgan Yashil investitsiya bοzοridan 

kapital jalb qilish uchun Yashil οbligatsiyalar chiqarilishi Oʻzbekistοnning atrοf-muhitga zararli 

taʼsirini kamaytirish, yanada samaralirοq oʻsish οrqali sezilarli va aniq oʻsishga yoʻnaltirilgan 

barqarοr rivοjlanish milliy maqsadlariga erishishga intilishining yana bir tasdigʻidir». [13, 71-

b] 

Shunday qilib, xalqaro va mahalliy tadqiqotlar, «yashil» iqtisodiyotning iqtisodiy 

barqarorlik, ekologik xavfsizlik va ijtimoiy farovonlikni taʼminlashdagi ahamiyatini koʻrsatadi. 

Biroq, bu tamoyillarni joriy etish uchun koʻp hollarda innovatsion yondashuvlar va davlat 

tomonidan qoʻllab-quvvatlash zarur boʻladi. 

Tadqiqot metodologiyasi. Ushbu tadqiqotda «yashil» iqtisodiyot tamoyillarini 

korxonalarda qoʻllash jarayonini oʻrganish uchun bir nechta ilmiy metodologiyalar qoʻllanildi. 

Tadqiqot metodologiyasi ikki asosiy yoʻnalishga boʻlingan: hujjatlarni tahlil qilish va 

soʻrovnoma oʻtkazish. 

Hujjatlarni tahlil qilish usuli orqali mamlakatimizda va xalqaro miqyosda qabul qilingan 

normativ-huquqiy hujjatlar, qarorlar va davlat dasturlarining mazmuni oʻrganildi. Xususan, 

Oʻzbekiston Respublikasining «yashil» iqtisodiyotga oʻtish dasturlari va boshqa tegishli qonun 

hujjatlari tadqiqotning asosiy manbasi boʻlib xizmat qildi. Ushbu hujjatlar asosida «yashil» 

iqtisodiyot tamoyillarining mamlakatimizda qanday qoʻllanilishi va amaliyotga tatbiq etilishi 

tahlil qilindi. 

Qiyosiy tahlil usulidan foydalanib, Oʻzbekiston tajribasi xalqaro tajribalar bilan 

solishtirildi. Bu jarayonda Xitoy, Koreya, Germaniya, Rossiya kabi mamlakatlarning «yashil» 

iqtisodiyotga oʻtishdagi muvaffaqiyatlari va ularning iqtisodiy va ekologik natijalari oʻrganildi. 

Xalqaro tajriba orqali Oʻzbekistonda amalga oshirilayotgan tadbirlarning samaradorligini 

baholashga imkon yaratildi. 

Soʻrovnoma va intervyular usulidan ham foydalanildi. Mahalliy korxonalarda faoliyat 

yuritayotgan menejerlar va soha mutaxassislari orasida soʻrovnoma oʻtkazildi. Soʻrovnomada 

qatnashgan shaxslar «yashil» iqtisodiyot tamoyillarining tatbiqi, mavjud imkoniyatlar va 

muammolar haqida fikr bildirdilar. Ushbu usul yordamida korxonalarda «yashil» 

iqtisodiyotning amaliyotga tatbiq etilishi boʻyicha real holat va muammolar oʻrganildi. 

Statistik tahlil usulidan foydalanib, olingan maʼlumotlar tahlil qilindi. Bu usul yordamida 

soʻrovnoma va intervyulardan olingan javoblar oʻrganilib, ularning natijalari umumlashtirildi 

va tahlil qilindi. Bu tahlil Oʻzbekistondagi korxonalarda «yashil» iqtisodiyot tamoyillarini 

qoʻllash jarayonining kuchli va zaif tomonlarini aniqlashga imkon berdi. 

Tahlil va natijalar. Tadqiqotning asosiy maqsadi Oʻzbekiston korxonalarida «yashil» 

iqtisodiyot tamoyillarining qanday qoʻllanilayotganini va bu jarayonning samaradorligini 

baholashdir. Tadqiqot natijalari, bir tomondan, hukumatning «yashil» iqtisodiyotga oʻtish 

boʻyicha qabul qilgan qarorlari va strategiyalarining amaliyotdagi ahamiyatini koʻrsatgan 

boʻlsa, boshqa tomondan, korxonalar tomonidan yuzaga kelayotgan muammolarni ham ochib 

berdi. 

Korxonalarda «yashil» iqtisodiyot tamoyillarining tatbiqi boʻyicha soʻrovnoma natijalari 

shuni koʻrsatdiki, korxonalar ekologik xavfsizlikni taʼminlash va tabiiy resurslardan samarali 

foydalanish boʻyicha bir qator tadbirlarni amalga oshirmoqda. Biroq, soʻrovnomada ishtirok 

etganlarning 60% dan ortigʻi, «yashil» iqtisodiyot tamoyillarini tatbiq etishda moliyaviy va 

texnologik cheklovlar borligini taʼkidladi. Ayniqsa, kichik va oʻrta biznes subyektlari ekologik 

texnologiyalarni joriy etish uchun zarur boʻlgan investitsiyalarni jalb qilishda qiyinchiliklarga 

duch kelmoqdalar. 

Bundan tashqari, tahlil qilingan davlat dasturlari va qarorlar asosida, «yashil» 

iqtisodiyotga oʻtishning samaradorligi yuqori darajada ekanligi koʻrindi. Oʻzbekiston hukumati 

tomonidan amalga oshirilgan ekologik xavfsizlikni taʼminlashga qaratilgan chora-tadbirlar va 

innovatsion texnologiyalarni qoʻllashdagi qadamlar samarali natijalarga olib kelmoqda. 

Masalan, «Yashil iqtisodiyot konsepsiyasini 2030 yilgacha joriy etish» dasturi doirasida 

energiya samaradorligi va qayta tiklanuvchi energiya manbalaridan foydalanish boʻyicha 

muhim yutuqlarga erishildi. 

Xalqaro tajribani hisobga olgan holda, Oʻzbekistonda «yashil» iqtisodiyot 

tamoyillarining joriy etilishi nafaqat ekologik barqarorlikka, balki iqtisodiy oʻsishga ham olib 

kelishi mumkin. Masalan, Germaniya va Koreya Respublikasi tajribasidan kelib chiqqan holda, 

ekologik infrastrukturani rivojlantirish va yangi, ekologik toza texnologiyalarni ishlab chiqish 

boʻyicha amalga oshirilgan loyihalar iqtisodiy jihatdan foydalidir. Biroq, Oʻzbekistonda bu 

jarayonni yanada tezlashtirish uchun moliyaviy resurslarni koʻpaytirish, innovatsion 

texnologiyalarni joriy etish boʻyicha davlat tomonidan qoʻllab-quvvatlash zarur. 

Korxonalarda mavjud muammolar orasida eng katta qiyinchiliklardan biri — ekologik 

texnologiyalarni joriy etishdagi yuqori boshlangʻich xarajatlar va zarur boʻlgan investitsiyalarni 

jalb qilishdagi qiyinchiliklardir. Koʻplab korxonalar «yashil» iqtisodiyot tamoyillarini tatbiq 

qilishda moliyaviy resurslarning yetishmasligi, texnologik infratuzilmaning zaifligi va 

mutaxassislarning yetishmasligi kabi muammolarga duch kelmoqda. 

Shu bilan birga, korxonalarda ekologik innovatsiyalarni qoʻllashning afzalliklari ham 

mavjud. Masalan, ekologik toza texnologiyalarni tatbiq etish orqali korxonalar resurslardan 

samarali foydalanishni va chiqindilarni kamaytirishni amalga oshirishmoqda. Bu esa, oʻz 

navbatida, xarajatlarni kamaytirish va raqobatbardoshlikni oshirishga imkon yaratadi. 

Xulosa va takliflar. Tadqiqot natijalari shuni koʻrsatdiki, Oʻzbekistonda «yashil» 

iqtisodiyot tamoyillarini qoʻllash jarayoni tobora muhimroq boʻlib bormoqda. Ushbu jarayon 

nafaqat ekologik xavfsizlikni taʼminlash, balki iqtisodiy barqarorlik va ijtimoiy farovonlikni 

oshirishda ham muhim rol oʻynaydi. Mamlakatda «yashil» iqtisodiyotga oʻtishning 

samaradorligini taʼminlash uchun hukumat tomonidan qabul qilingan dasturlar va strategiyalar 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/4 (5) – 2025  

 

93 

ijobiy natijalarga olib kelmoqda. Biroq, bu jarayonni yanada tezlashtirish va samarali amalga 

oshirish uchun koʻplab chora-tadbirlarni amalga oshirish zarur. 

Xulosa: Birinchidan, Oʻzbekiston hukumati tomonidan qabul qilingan «Yashil 

iqtisodiyotga oʻtish boʻyicha dastur» va boshqa ekologik xavfsizlikni taʼminlashga qaratilgan 

qarorlar, «yashil» iqtisodiyot tamoyillarini joriy etishda ijobiy natijalarga olib keldi. Davlat 

tomonidan koʻrsatilayotgan qoʻllab-quvvatlash va moliyaviy yordam, korxonalarning ekologik 

texnologiyalarni tatbiq etishdagi muvaffaqiyatini taʼminlamoqda. 

Ikkinchidan, korxonalarda «yashil» iqtisodiyot tamoyillarining tatbiqi nafaqat ekologik 

barqarorlikni, balki iqtisodiy oʻsishni taʼminlamoqda. Koʻplab korxonalar resurslardan 

samarali foydalanishni va chiqindilarni kamaytirishni amalga oshirgan, bu esa ularning 

xarajatlarini qisqartirgan va raqobatbardoshligini oshirgan. 

Biroq, tadqiqotda aniqlanganidek, korxonalar ekologik texnologiyalarni joriy etishda 

yuqori boshlangʻich xarajatlar va zarur boʻlgan investitsiyalarni jalb qilishdagi qiyinchiliklarga 

duch kelmoqdalar. Bu muammoni hal qilish uchun davlat tomonidan qoʻllaniladigan 

subsidiyalar, imtiyozlar va moliyaviy imkoniyatlarni kengaytirish zarur. 

Takliflar. Moliyaviy qoʻllab-quvvatlashni kuchaytirish: «Yashil» iqtisodiyotga oʻtish 

jarayonini tezlashtirish uchun davlat tomonidan korxonalarga ekologik texnologiyalarni joriy 

etish boʻyicha yanada koʻproq moliyaviy qoʻllab-quvvatlash koʻrsatish zarur. Bu uchun ekologik 

loyihalarni moliyalash uchun maxsus kreditlar va subsidiyalar yaratish mumkin. 

Innovatsion texnologiyalarni rivojlantirish: «Yashil» iqtisodiyot tamoyillarini tatbiq 

etishda innovatsion texnologiyalarni ishlab chiqish va joriy etish boʻyicha ilmiy-tadqiqot 

institutlarini qoʻllab-quvvatlash kerak. Bu texnologiyalar nafaqat ekologik xavfsizlikni 

taʼminlash, balki iqtisodiy samaradorlikni ham oshirishga yordam beradi. 

Oʻquv va malaka oshirish dasturlarini kuchaytirish: Korxonalarda ekologik 

texnologiyalarni tatbiq etishning muvaffaqiyatli boʻlishi uchun xodimlarning bilim va 

malakalarini oshirish zarur. Shu sababli, ekologik boshqaruv va innovatsion texnologiyalar 

boʻyicha oʻquv dasturlarini takomillashtirish muhimdir. 

Xalqaro hamkorlikni kengaytirish: Oʻzbekistonning xalqaro hamkorligi, ayniqsa, 

ekologik innovatsiyalarni ishlab chiqishda muhim ahamiyatga ega. Shu sababli, Oʻzbekiston 

uchun tashqi investitsiyalarni jalb qilish va innovatsion texnologiyalarni import qilish boʻyicha 

yangi strategiyalarni ishlab chiqish zarur. 

Ijtimoiy va iqtisodiy samaradorlikni oshirish: «Yashil» iqtisodiyot tamoyillarini qoʻllash 

jarayonida ekologik xavfsizlik bilan birga ijtimoiy va iqtisodiy samaradorlikni oshirishga 

alohida eʼtibor qaratish kerak. Bu orqali iqtisodiyotning barcha sohalarida barqaror rivojlanish 

taʼminlanadi. 

